
Fevralın 6-sı qardaş Türkiyənin 
tarixində dəhşətli təbii fəlakətin 
baş verdiyi gün kimi qalacaq. 
Ölkənin Boğaziçi Universiteti Qəndilli 
rəsədxanasının verdiyi məlumata 
əsasən, həmin gün saat 04:17-də 
(Bakı vaxtı ilə 05:17) mərkəzi 
Kahramanmaraş vilayəti olan bölgədə 
7,7 bal gücündə zəlzələ baş verib. 

Türkiyənin Fövqəladə Halların 
İdarə Edilməsi Agentliyinin (AFAD) 
məlumatına görə, təbii fəlakət 
Kahramanmaraş da daxil olmaqla 
Türkiyənin 10 vilayətində – Malat-
yada, Qaziantepdə, Osmaniyədə, 
Kilisdə, Adanada, Antalyada, Şanlı-
urfada, Hatayda və Adıyamanda da-
ğıntılara səbəb olub, şəhərlərdə bəzi 
yaşayış binaları uçub, kəndlərdə 
isə bır sıra evlər tamamilə yararsız 
vəziyyətə düşüb. Bölgədə ard-arda 
afterşokların qeydə alınması dağılan 
binaların sayının daha çox olacağını 

deməyə əsas verir. İlk dəqiqələrdə 
təkcə Qaziantep şəhərində 531 bi-
nanın uçması, çox sayda binanın 
yararsız vəziyyətə düşməsi də bu 
fikri təsdiqləyir. Zəlzələ Anadolunun, 
demək olar ki, bütün vilayətlərində, 
o cümlədən, qonşu ölkələrdə  – 
Azərbaycanda, İraqda, İranda, 
Misirdə, İordaniyada, ümumilikdə, 
16 ölkədə hiss olunub. 

Prezident Rəcəb Tayyib Ərdoğan 
AFAD-da keçirdiyi brifinqdə bildirib 
ki, zəlzələ nəticəsində 912 nəfər 
həlak olub, 5385 nəfər xəsarət alıb. 
Bununla yanaşı, 2 70 nəfər dağıntı-
lar altından çıxarılıb, 2818 bina dağı-
lıb. (Son məlumatlara görə, dağılan 
binaların sayı 5606-ya çatıb – red) 
Ölkə başçısı ölü və yaralı sayının ar-
tacağını istisna etməyib.

Qəndilli rəsədxanasının və 
Zəlzələ Araşdırma İnstitutunun 
müdiri professor Haluk Özener 
mətbuata açıqlamasında bildirib 
ki, Şərqi Anadolunun 180 kilometr 
uzunluğundakı fay xəttində qırılma 
meydana gəlib və çox qısa zaman-
da 8 afterşok qeyd alınıb. Bun-
ların biri 6.6 bal, 7-si isə 5 baldan 
yuxarı olub. Fevralın 6-sı günorta 
saatlarında 7.6 bal gücündə zəlzələ 
isə daha çox dağıntılar törədib. 
Onun sözlərinə görə, 1999-cu ildə 
Türkiyənin Mərmərə bölgəsində baş 
verən zəlzələdən sonra bu, ən  bö-
yük təbii fəlakət hesab olunur. 

Tarixin çox çətin sınaqlarına sinə 
gərən, eyni millətə, eyni dilə, eyni 
dinə sahib olan iki xalqın arasında-
kı ən təbii hisslərdən bəhrələnən, 
ondan güc alan Azərbaycan – 
Türkiyə qardaşlığı  bu dəfə də özü-
nü göstərdi. Belə ki, Türkiyədə baş 
vermiş zəlzələdən sonra ölkəyə 
ilk təmannasız dəstəyini göstərən 
ölkə yenə onun qardaş və müttəfiqi 
Azərbaycan oldu. Prezident İlham 
Əliyevin tapşırığı ilə zəlzələnin 
fəsadlarının aradan qaldırılması və 
axtarış-xilasetmə əməliyyatlarına 
dəstək məqsədilə Fövqəladə Hallar 
Nazirliyinin ilkin olaraq 370 nəfərdən 
ibarət çevik xilasetmə qüvvələri qar-
daş ölkəyə göndərilib. Ardınca ilkin 
yardım məqsədilə çadırlar, yataq 
dəstləri, tibbi ləvazimatlar və digər 

zəruri vasitələri hadisə yerinə çatdı-
racaq ikinci təyyarə də hazırlanıb və 
qısa zamanda yola salınıb. (Bu gün 
artıq daha iki təyyarə Türkiyəyə uça-
caq – red).

İki qardaş ölkənin əlaqələrində 
ulu öndərimiz Heydər Əliyevin “Bir 
millət, iki dövlət” prinsipi daim ön 
plandadır. Bu, dar məqamda  özünü 
daha qabarıq şəkildə hiss elətdirir. 
Təsadüfi deyil ki, dünya liderləri 
arasında Türkiyəyə ilk başsağlığı 
verən ölkə yenə də Azərbaycandır. 
Prezident İlham Əliyevin həmkarı 
Rəcəb Tayyib Ərdoğana ünvanla-

dığı başsağlığı məktubunda qardaş 
ölkədə baş verən təbii fəlakəti böyük 
kədərlə qarşıladığını vurğulayıb. 
Məktubda deyilir: “Kahramanmaraş-
da baş vermiş və qardaş Türkiyənin 
bir çox yerlərində hiss edilmiş güc-
lü zəlzələ nəticəsində çoxsaylı in-
san tələfatı və dağıntılar barədə 
xəbər bizi olduqca kədərləndirdi. 
Bu ağır məqamda hər cür yardım 
göstərməyə hazır olduğumuzu bil-
dirir, faciə ilə əlaqədar Sizə, həlak 
olanların ailələrinə və yaxınlarına, 
qardaş Türkiyə xalqına öz adım-
dan və Azərbaycan xalqı adından 
dərin hüznlə başsağlığı verir, ya-
ralananlara şəfa diləyir, zəlzələnin 
nəticələrinin tezliklə aradan qaldı-
rılmasını arzulayıram. Allah rəhmət 
eləsin!”

Dünən Azərbaycan Preziden-
ti İlham Əliyev Türkiyə Prezidenti 
Rəcəb Tayyib Ərdoğana zəng edib. 
Dövlətimizin başçısı Türkiyədə baş 
vermiş zəlzələ nəticəsində çoxsaylı 
insan tələfatı və dağıntılarla bağlı 
xəbərin Azərbaycanı çox sarsıtdığı-
nı və kədərləndirdiyini deyib. 

Prezident İlham Əliyev zəlzələ 
zamanı həlak olanlarla bağlı Türkiyə 
Prezidenti Rəcəb Tayyib Ərdoğana, 
onların ailələrinə və qardaş Türkiyə 
xalqına şəxsən öz adından və xal-
qımız adından bir daha başsağlığı 

çatdırıb, yaralananların tezliklə şəfa 
tapmasını dilədiyini bildirib.

Azərbaycan Prezidenti qeyd edib 
ki, bu, böyük fəlakətdir və ölkəmiz 
Türkiyənin dərdinə şərik çıxır. Dövlət 
başçısı vurğulayıb ki, Azərbaycan 
və Türkiyə hər zaman bir-birinin ya-
nındadır.

Dövlət başçımız əlavə edib ki, 
20 nəfərdən ibarət xilasedici heyət 

artıq qardaş ölkəyə göndərilib və 
hadisə yerinə çatan kimi Türkiyədən 
olan həmkarları ilə birlikdə dərhal 
fəaliyyətə başlayacaq...  Ehtiyac du-
yulan ləvazimatlarla bağlı yardım da 
yaxın vaxtlarda qardaş ölkəyə yola 
salınacaq.

Türkiyə Prezidenti bu qardaş 
dəstəyinə görə dövlət başçısına və 

Azərbaycan xalqına minnətdarlığını 
ifadə edib.

Azərbaycanın Birinci vitse-pre-
zidenti Mehriban xanım Əliyeva 
da “İnstagram” hesabında payla-
şım edərək Türkiyədə baş vermiş 
zəlzələ ilə əlaqədar qardaş ölkəyə 
başsağlığı verib. Paylaşımda deyi-
lir: “Türkiyənin cənub-şərqində baş 
vermiş güclü zəlzələnin nəticələri 
barədə xəbərləri dərin kədər hissi ilə 
qarşıladım. Allah faciə zamanı həlak 
olanlara rəhmət eləsin! Onların doğ-
malarına və yaxınlarına dərin hüznlə 

başsağlığı verirəm. Yaralananların 
və xəsarət alanların tezliklə şəfa 
tapmasını arzulayıram. Türkiyə xal-
qının kədəri bizim kədərimizdir. Uca 
Tanrıdan bütün Türkiyə xalqına güc 
və səbir diləyirəm!”

Bəli, bu gün Türkiyə – 
Azərbaycan dostluğu, qardaşlığı 
bütün dünyaya nümunədir. Həlledici 
məqamlarda bir-birinə qanı, canı 
ilə dəstək verməkdən çəkinməyən 
iki qardaş ölkənin tarixində baş 
verən hadisələr də qardaşlığın, 
dostluğun, birliyin, sədaqətin ən 
gözəl nümunələridir. 1918-ci ildə 
Türkiyənin dəstəyi ilə Bakının işğal-
dan azad edilməsi, 102 ildən sonra 
da Azərbaycanın haqq savaşında 
onu qeyd-şərtsiz dəstək verməsi də 
qardaşlığın təntənəsidir. 1915-ci ildə 
azərbaycanlıların axın-axın Çanaq-
qala döyüşlərinə atılaraq Türkiyəni 
qorumağa çalışmaları, 1919-1923-
cü illərdə Milli Qurtuluş Savaşına 
maddi-mənəvi və hərbi dəstəklərini 
göstərmələri, 2016-cı ildə iyulun 
15-də qardaş ölkədə hərbii çevrilişə 
cəhd zamanı birmənalı şəkildə rəsmi 
Ankaranın dəstəkləməsi, ötən illərdə 
Türkiyədə baş verən təbii fəlakətlər 
zamanı xilasedicilərin və hər cür yar-
dımın dərhal göndərilməsi də sarsıl-
maz qardaşlarımızın nümunələridir. 
Bu baxımdan, Kahramanmaraş 
zəlzələsindən sonra ilk köməyin 
Azərbaycandan gəlməsi də təsadüfi 
deyil. Bu, qardaşlıq, dostluq, 
müttəfiqlik, sıx birlik, həmrəylikdir. 

Rau  ƏNGƏRLİ

Azərbaycan həmişə sənin yanındadır, Türkiyə! Beynəlxalq miqyasda Azərbaycanın Tehrandakı ali diplomatik nümayəndəliyinə – 
səfirliyə hücumun fonunda Bakı – Tehran münasibətlərinin kəskinləşməsi ilə bağlı 
müzakirələr getməkdədir. Bu müstəvidə Avropa İttifaqının İranla yaxın münasibətlərdə 

olan Ermənistana mülki missiya göndərmək məsələsi də gündəmdədir. Nəzərə alsaq ki, 
sayı iki minədək qaldırılacaq missiyanın, bütövlükdə, Azərbaycan–Ermənistan sərhəd zolağı 
kimi qiymətləndirilən ərazidə yerləşdirilməsi planlaşdırılır. Həmin sərhədin bir istiqamətinin 
İrana doğru uzandığı diqqətdən yayınmır. Yəni, Azərbaycan–Ermənistan sərhədi boyu 
fəaliyyət göstərəcək missiyanın təsir dairəsinin İran-Ermənistan sərhədini əhatə etməsi 
reallığı üzərində dayanılır. Aydındır ki, bu məqam  Tehranın maraqlarına ziddir. 

Deməli, hazırkı situasiyada İrəvanın 
İranla isti münasibətləri görüntüsü birincinin 
ikinciyə qarşı beynəlxalq kampaniyaya qo-
şulmasını, bir növ, pərdələmək məramı da-
şıyır. Erməni millitarizminin zaman-zaman 
bu cür xəyanətlərinin olduğu hər kəsə yax-
şı məlumdur. Bu yerdə daha bir neçə sual 
yaranır: Ermənistan İranı tələyə salmaqmı 
istəyir? Ermənistanın ərazi bütövlüyünü özü 
üçün “qırmızı xətt” kimi dəyərləndirən Tehran 
həmin xətti avropalıların tapdalamasına im-
kan yaradırmı? 

Axı, Aİ-nin iki min nəfərlik mülki mis-
siyası ilə əlaqədar qeyri-müəyyənliklər 
var. Məsələn, onun silahsız olacağı önə 
çəkilsə də, rəsmi Brüssel müşahidəciliyin 
təhlükəsizliyi məsələsini qabardır və bunu 
Ermənistanın öhdəsinə buraxır. Mövcud xü-
susda bir məqam da var: Bir halda ki, İrəvan 
təhlükəsizliyi təmin edə bilir, ona missiya nə 
üçün lazımdır? Missiya dildə deyildiyi kimi, 
yalnız Azərbaycanın təhdidini önləmək üçün-
dür? 

Hər halda,müşahidəçilik üçün lazım olan 
vəsaiti Ermənistan yox, Aİ ödəyir. stəlik, 
qurumun Azərbaycanla kifayət qədər ciddi 
əlaqələri var. Elə bir əlaqələr ki, Aİ-yə İrəvana 
patronajlıqdan qat-qat üstün dividendlər 
qazandırır. Onu da nəzərə alaq ki, İrəvan 
təhlükəsizliyi təmin etmək iqtidarında deyilsə, 
deməli, mülki missiyanın silahlı fəaliyyət 
perspektivi də aktuallaşa bilər. Bundan İran 
xəbərsiz deyil? 

Uzun illər Rusiya Qarabağı Azərbaycana 
qaytarmağın müqabilində ölkəmizdə rus 
qoşunlarının yerləşdirilməsini təklif edib. 
Məsələ rəsmi səviyyədə bildirilməsə də, si-
yasi kluarlarda kifayət qədər müzakirəyə 
çıxarılıb. Moskva özünün hərbi qüvvələrini 
məhz Azərbaycanın İranla sərhəd zola-
ğı boyu yerləşdirilməsini arzulayırdı. Bakı 
buna razılıq vermirdi və Tehran açıq şəkildə 
dilə gətirməsə də, əslində, Azərbaycanın bu 
jestindən məmnun görünürdü. İndi məlum 
olur ki, İranın məmnunluğu Ermənistanın 
sərhədə nəzarəti ilə bağlı olub. Axı İrəvanı 
ələ almaq asan olub. Nəticəyə gəlirik ki, 
Azərbaycanın 132 kilometrlik sərhəd zola-
ğına nəzarəti ələ keçirməsi fars molla reji-
minin mənafeyinə ziddir. Həm də ona görə 
ziddir ki, ərazinin qeyri-rəsmi baxımından 
Ermənistana məxsusluğu İrana sərf edirdi. 
Elə Ermənistanda zamanla mövcud olmuş 
Sarkisyan-Koçaryan xuntasına da. Bura-
dan heç bir sərhəd zolağından keçməyən, 
kömrük mükəlləfiyyətlərindən kənar daşı-
malar reallaşdırılırdı. Hər iki tərəf varlanırdı. 
Azərbaycan  günlük müharibədəki Zəfəri 
ilə bu reallığı da aradan qaldırmış oldu. 

İndi Tehrana Ermənistan ərazisindən 
yalnız bir dar keçid var. Elə bir keçid ki, 
Zəngəzur dəhlizinə dair müzakirələrin 
gücləndiyi şəraitdə İranın beynəlxalq aləm 
ilə nəfəsliyi funksiyasını daşımaqdadır. Bu 
nəfəslik isə nəinki beynəlxalq yüklərin daşın-
masında, o cümlədən, beynəlxalq narkotrafi-
kin gerçəkləşməsində müstəsna önəm daşı-
yırdı. Tehranın Zəngəzur dəhlizinə qarşı çıxıb 
Ermənistanın ərazi bütövlüyü üzərinə fokus-
lanması, habelə, özü üçün “qırmızı xətt”lər 
müəyyənləşdirməsi də bundan qaynaqlanır. 

Ancaq heç kəs təminat verə bilməz 
ki, Qərbpərəst Paşinyan administrasiyası 
xəyanətkar erməni xisləti ilə davranıb İra-
nın nəfəsliyini qapatmaq işinə girişməyəcək. 
Axı, indiki durumda İran Ermənistana beş-
altı sınıq-salxaq silah verməkdən başqa 
heç nəyə yaramır. İrəvanda bunu bilməmiş 
deyillər? Bilirlər. İrəvanda onu da yaxşı anla-
yırlar ki, dünyanın davamlı sanksiya siyasəti 
ilə üzləşməkdə olan Tehran rejimi ilə ciddi 
münasibətlərin qurulması ziyanlıdır. Elə buna 
görə Ermənistanın İran üçün tələ perspektivi 
üzərinə gəlinir. Aİ-nin iki min nəfərlik missiya-
sı barədə söhbət də mövcud xüsusda açılır. 

Söylənilərdən belə nəticəyə gəlmək 
mümkündür ki, İrana qarşı beynəlxalq 
mübarizənin Azərbaycan vektoru əsasdır. 
Ancaq Ermənistan vektoru da gündəmə gəlir. 
İran öz sərhədlərinə yaxın Rusiyanı görmək 
istəmədiyi kimi, Avropanı da görmək istəmir. 
Digər tərəfdən, Paşinyana bel bağlamaq düz-
gün deyil. Erməni baş nazirin sadiqliyi İrana 
deyil, onu hakimiyyətə gətirən qüvvələrədir. 
Daha doğrusu, Qərbə. 

***
Azərbaycana gəldikdə, ölkəmizin İra-

na qarşı dirənişində konkret məqamlar 
var. Bakı Tehranın beynəlxalq yolların 

axarının dəyişməsi, Zəngəzur dəhlizinin 
Orta Dəhliz ideyasında mühüm rol oy-
naması perspektivinə dirəniş göstərməsi 
məntiqinə etiraz edir. stəlik, nəzərə alaq 
ki, bütövlükdə, Türk dünyasını birləşdirən bu 
dəhliz Qərbin iqtisadi maraqlarında başlıca 
halqanı təşkil etməkdədir. Mövcud məqamı 
“Silk Road Briefing” beynəlxalq analitik saytı 
“Azərbaycan və İran hərbi münaqişəyə yaxın-
laşır” məqaləsində də vurğulayır.

Məqalədə bildirilir ki, müharibə beynəlxalq 
Şimal-Cənub Nəqliyyat Dəhlizinə ziyan vu-

racaq, Xəzər dənizinin Azərbaycan lima-
nından İranın Xəzər limanlarına qədər olan 
marşrutlarını bağlayacaq. Nəticədə Aİ-nin 
Asiya ilə ticarəti yalnız Süveyş kanalı ilə 
məhdudlaşacaq və ehtimal ki, Qazaxıstan-
dan keçən Orta Dəhlizə çıxış da çətinləşəcək.

Məqalədə, həmçinin İran-Azərbaycan 
gərginlik faktoruna İranın şimal-qərbində 
yaşayan, sayı 0 milyona yaxın etnik 
azərbaycanlıların da əlavə edildiyi vurğulanır. 
Azərbaycan Prezidenti cənab İlham Əliyevin 
2022-ci ilin dekabrında onları “millətimizin bir 
parçası” adlandırmasına istinad edilib.

“Silk Road Briefing”in analitik məqaləsində 
digər mühüm məsələ Azərbaycanın xarici 
siyasət əlaqələridir. Bildirilir ki, Bakı İranın 
əsas düşməni olan İsraillə sıx əməkdaşlıq 
edir. 2022-ci ilin cəmi 10 ayında Azərbaycan 
və İsrail arasında ticarət dövriyyəsi 1,2 mil-
yard dollar təşkil edib. Bakı İsraili neft və neft 
məhsulları ilə təmin edir, həmçinin, yüksək 
texnologiyalı silahlar alır: ikili təyinatlı elektro-
nika, hücum və kəşfiyyat pilotsuz təyyarələri, 
naviqasiya və optik sistemlər, dəqiq idarə olu-
nan döyüş sursatları: “Bu yaxınlarda iki ölkə 
qarşılıqlı ticarət nümayəndəlikləri açmaqla bu 
əlaqələri rəsmiləşdirdi. Azərbaycan hökuməti 
Təl-Əvivdə səfirlik açacağını bəyan edib”.

Azərbaycanın İran ilə quru, Xəzər dənizi 
vasitəsilə isə su sərhədlərinə malik olduğu-
nun xatırlandığı məqalədə bildirilir ki, Tehran 
bu coğrafi mövqeni İsrailin xüsusi əməliyyat 
qüvvələrinin özünə zərbələr endirmək üçün 
tramplin kimi görməkdədir. 

Yeri gəlmişkən, məqalədə yuxarıda qeyd 
etdiyimiz bəzi məqamlara da nəzər salınır. 
Məsələn, vurğulanır ki, Azərbaycan Naxçı-
van anklavına birbaşa yol çəkmək və onu 
Türkiyəyə qədər genişləndirmək istəyir. 
Marşrut Ermənistanın Sünik rayonundan 
keçməlidir. Layihənin həyata keçirilməsi İranı 
Ermənistandan ayıra və bu səbəbdən, Tehra-
nın ticarətinə mane ola bilər. Bundan əlavə, 
dəhlizin tikintisi Türkiyənin regionunda daha 
da möhkəmlənməsinə gətirib çıxaracaq. 

Analitik sayt qeyd edir ki, 2022-ci ilin sen- 
tyabrında Qarabağdan kənarda, Azərbaycan 
və Ermənistan sərhədində genişmiqyaslı qar-
şıdurmalardan sonra İranın narahatlığı artıb: 
“Bakı göstərdi ki, bu məsələni güc yolu ilə 
həll etməyə hazırdır. Tehran bundan sonra 
sərhədlərin dəyişdirilməsinə dözməyəcəyini 
bəyan edib. Sünik rayonunun inzibati mərkəzi 
Qafan şəhərində İran konsulluğunun açılma-
sı Ermənistana dəstəyin əyani sübutuna çev-
rilib. Buna cavab olaraq Ermənistan Xarici 
İşlər Nazirliyi İran azərbaycanlılarının paytax-
tı sayılan Təbriz şəhərində öz konsulluğunun 
açılacağını vəd edib”.

Ötən müddətdə İran–Azərbaycan qar-
şılıqlı əzələ nümayişi faktlarının qeydə alın-
dığına dair fikirləri əksini tapdığı məqalədə 
o da bildirilir ki, ABŞ-ın İranın Azərbaycanla 
münaqişədə uduzmasında şəxsi marağı ola-
caq və rejimin dəyişməsini dəstəkləyəcək.

***
Beləliklə, Cənubi Qafqazın iki ölkəsinin 

İrana qarşı plasdarm kimi qiymətləndirilməsi 
məntiqi meydana çıxır. Azərbaycan kifayət 
qədər aydın davranır, öz maraqlarını or-
taya qoyur, fikirlərini açıq şəkildə bildirir. 
Ermənistan isə İranla dostluq münasibətləri 
görüntüsü yaradır. Onu da vurğuladıq ki, Teh-
ranla yaxınlıq İrəvana heç nə verməyəcək. 
Bəs, ona qarşı çıxmaq nə qazandıracaq? 
Cavab birmənalıdır – manevr imkanları. 
Bəli, Ermənistan anti-İran koalisiyasının giz-
li qanadında təmsil olunmaqla, çalışacaq ki, 
Azərbaycanla münasibətlərdə, o cümlədən 
Qarabağ mövzusunda yeni reallıqlar forma-
laşdırsın. Daha doğrusu, Bakının  gün-
lük müharibə ilə yaratdığı yeni reallıqları 
dəyişsin, özünün işğalçılıq niyyətinə, belə 
demək mümkünsə, mənəvi leqallığı İrana 
xəyanətin mükafatı kimi alsın. 

